
 
 

2020KO AZAROAREN 26KO 
OHIKO OSOKO BILKURA 

 
 
 Lazkaoko Udaletxean, bi mila eta hogeiko azaroaren hogeita seian, iluntzeko sei 
eta erdietan, Lazkaoko Udal Osoa bildu da, aurrez honetarako deialdia egin delarik, Kepa 
Zubiarrain Erauskin Alkatearen lehendakaritzapean, ohiko batzarraldia egin asmoz.  
 
 Bertaratutako zinegotziak honako hauek dira: Amagoia Naldaiz Mingo, Aitor Altuna 
Oiarbide, Eneritz Miranda Muxika, Felix Urkola Iriarte, Beni Goñi Padura, Iñaki Estensoro 
Sarasola, Joxemai Ormazabal Sukia, Aitziber Azurmendi Imaz, Josu Sarriegi Zumarraga, 
Marije Insausti Onda, Maialen Amundarain Irizar eta Ion Garmendia Iturbe. 
 
 Idazkari lanetan Iñaki Eskisabel Zurututzak dihardu. 
 
 Alkateak, bilkurari hasiera eman eta, esan du Sahararen inguruko EAJk aurkeztuta-
ko mozioaren puntua bertan behera utzi dela eta bere ordez bi udal taldeek adostutako 
mozio edo adierazpena sartuko dela. 
 
 
I.- AURREKO AKTA.- 
 Alkateak bilkurari hasiera eman ondoren, bertaratutakoen onespenera aurkeztu da 
2020ko urriaren 26an egindako bilkurako akta. 
 
 Ormazabal zinegotziak (EH Bildu), 6. puntuan, Goiekiko capital gehikuntza ordain-
ketarekikoan, eta aktan jasotzen ez bada ere, Goiekiri ekarpenak egiteari buruz Alkateak 
esan zuenaren inguruko argibideak eskatu ditu eta alkateak eskatutako argibideak eman 
dizkio. 
 
 Ormazabal zinegotziak esan du baita ere 9. puntuan, Martin Villaren inguruan aur-
keztuatako mozioen puntuan, mozioa hainbati helarazi behar zaiola esaten dela eta hela-
razi al den galdetzen du. Alkateak erantzun dio berak ez duela hori izenpetu, prestatzen 
arituko dela pentsatzen duela, erabakia hartuta dagoela eta egingo dela. Eta puntu hone-
kin jarraituz Ormazabal zinegotziak esan du EAJ/PNVren mozioa ez dela jaso aktan eta 
osorik jaso dadila eskatzen duela. 
 
 EAJ/PNVren mozioa, oso osorik, honako hau da: 
 

“Diktadura frankistan eta Trantsizio politikoan gauzatutako gizateriaren 

aurkako krimenak ikertu eta epaitzearen aldeko mozioa 

 
Estatu espainiarraren inpunitate politika, diktadura frankistan eta trantsizio politiko 

deiturikoan gauzaturiko gizateriaren aurkako krimenen ikerketa eta auzipetze ezari 
dagokionez, gaur egungo arazoa da, gizartean eta gutxieneko estandar demokratikoak 
bete nahi dituen Estatu ororen oinarrizko zimenduetan eragina duena. 

 
Rodolfo Martín Villa politika eta errepresio frankistaren egile nagusietako bat 

izan zen 60 eta 70eko hamarkadetan, SEUko buru nazional, sindikatu bertikaleko idaz-



kari eta Bartzelonako gobernari zibil izan baitzen. Gero, Arias Navarroren gobernua-
rekin Harreman sindikaletarako zein gobernazio ministro eta, ondoren, Suarezen go-
bernuarekin Barne ministro izan zen. Haren agintepean, ministro zela 1975ko aben-
dua eta 1979ko apirila bitartean, errepresio odoltsuaren erantzule izan zen, krimen la-
rriak gauzatu baitziren: Gasteiz (1976), amnistiaren aldeko astea edota Iruñea (San-
ferminak 1978), Euskal Herrian, eta baita hemendik kanpo, Madril, Malaga, Tenerife, 
Bartzelona, Alacant.... 

 
Martin Villa inputatua izan da, justizia unibertsalaren printzipioa aplikatua, Argentinako  
Errepublikaren Krimen gaietarako eta zentzategi federaleko 1. Epaitegi Nazionalean gi-
zateriaren aurkako krimenak egotzita, haren jarduna giza eskubideen urraketa masi-
bo, sistematiko eta antolatuen esparruan gauzatu baitzen, berrogei urtetan zehar, dikta-
dura frankistan, eta Trantsizio deiturikoan. 

 
Gizateriaren aurkako krimenak direnez, preskripzioa ez da ezartzen, eta aipaturiko de-
lituak ez daitezke ez amnistiatu, ezta indultatu ere. Horregatik, Argentinako agintari ju-
dizialek haren estradizioa eskatu zioten Gobernu espainiarrari. Ministro Kontseiluaren 
2015eko martxoaren 13ko Erabakiak ukatu zuen eskaera. 

 
Dena den, eta aipaturiko kereilaren tramitazioari utzi gabe, Estatu espainiarrak 
Giza Eskubideen eta nazioarteko zuzenbide penalaren arloan hartutako eginbeharrak 
behar bezala betetzeko, beharrezkoa da dagokien prozesu judizialak hastea, Martin 
Villak izan dituen erantzukizun penalak zehaztu eta garbitzeko. 
 

Ez dirudi ordea horretarako asmoa duenik, Espainiako aginte eremu ezberdinetatik kerei-
laren tramitazioa galarazten saiatzeaz gain, irailean Maria Servini epaileak Martin Villari 
deklarazioa hartu bezperan, Gobernu presidente izandakoek eta beste zenbait pertsona 
esanguratsuk gutuna atera zuten Martin Villari babesa eskainiz, frankismoaren biktimen-
tzat iraingarria eta justiziaren jardunean eragiteko ahalegin onartezina. 
 

Aurrekoa oinarri harturik, Lazkaoko Udalaren Osoko Bilkurari eskatzen diogu ondoko 

mozioa har dezala: 
 

MOZIOA 

 
1.- Gobernu espainiarrari eskatzen dio 2015eko martxoaren 13an Ministro Kontseiluak 
hartutako erabakia bertan behera uzteko, alegia Maria de Servini epaileak Martin Villari 
deklarazioa hartzeko egindako estradizio eskariari zegokiona.  

 
2.- Nazioarteko Zuzenbidearen “estraditatu edo epaitu” printzipioa aplikatuz, Estatuak 
behar bezalako neurriak har ditzan auzitegi espainiarrek diktadura frankistan eta 
Trantsizio politiko deitutakoan gauzatutako gizateriaren aurkako krimenak ikertu eta 
epaitu ditzaten, eta, bereziki, Martin Villaren erantzukizuna izan daitezkeenak. 

 
3.- Frankismo garaian zein ostean giza eskubideen eta gizateriaren aurkako krimenak 
eragiteagatik epaituak eta kondenatuak izan diren edo eta izan litezkeen pertsona guztiak 
“persona non grata” izendatzea udalerri honetan. 
 
4.- Maria Servini epaileari frankismoko krimenen zigorgabetasunarekin amaitzeko egiten 
ari den lana eskertu, eta Argentinako epaitegia egiten ari den lanarekin jarraitzea eska-



tu. 

 

 5.- Presidente izandakoek eta  beste zenbait ordezkari politikok gutun bidez Martin Villari 
emandako babesa salatu memoria demokratikoaren kontra doalako. 

 
6.- Erabaki hau ondoko hauei helaraztea: Justizia Ministerio espainiarrari, Auzitegi Nazio-
nalaren buruari, Auzitegi Gorenaren buruari, Estatuko Fiskaltza Nagusiari eta Argentinako 
Errepublikaren Krimen gaietarako eta zentzategi federaleko 1. Epaitegi Nazionalari.” 
 

 Baita ere esan du mozio honen aurka bozkatzeko aktan jasotzen dena baina ar-
gudio sakonagoa zela eta bi puntutan laburbiltzen dela nagusiki, bat, beraiek EAJren izen-
buru hori daukan mozio bat onartzeko prest egon zitezkeela baina seriotasun pixka bat 
eskatzen zutela gaia kontuan izanda eta ez duela balio “Martin Villa pertsona “non grata” 
izendatzeko” mozioa fusilatu bere horretan eta izenburua aldatzea, horretarako berariaz 
prestatutako argudiatze bat merezi duela; eta bigarrena bai zen pertsona bakarrarena eta 
ez guztiena baina horrek ere bazuen bere testuingurua, eta hau da generikoki egiten due-
na dela legea egitea edo araua osatzea, eta kasu honetan udal batek egiten duena “per-
tsona non grata” izendatzearen aurrean, ez dela arau bat jartzea baizik eta arau bat apli-
katzea, eta hori pertsona bakarraren gainean egiten dela eta ekintza konkretu batzugatik. 
 
 Hauek guztiak esan eta gero idazkariari galdetzen dio ea jasota geratuko diren eta 
idazkariak erantzun dio ari gareneko akta honetan jasoko direla esan dituenak. 
 
 Ormazabal zinegotziak esan du azken puntu bat daukala esateko eta da galdera 
eta erreguetan eta covid-19 gaiaren inguruan berak egindako galdera jasotzen dela baina 
galdera eta eskaria egin zuela, batzorde hori berriro lanean jartzekoarena. 
 
 Ormazabal zinegotziak esan du akta, idatzita dagoen bezala ez dutela onartuko. 
 
 Hau guztiaren ondoren, bozketara jarri da aurreko akta eta osoko bilkurak, aldeko 
7 boto (EAJ) eta aurkako 6 botoz (EH Bildu) akta onartu egin du. 
 
 
II.- ALKATETZAREN EBAZPENEN BERRI EMATEA.- 
 Ondoren Alkateak azken Osoko Bilkuratik gaur arte emandako Alkatetzaren Ebaz-
penen berri eman du, ebazpen hauen zenbakizko laburpen baten bidez. 
 
 Osoko Bilkura jakinaren gainean gelditzen da. 
 
III.- 2020KO UDAL LANGILEEN ORDAINSARIEN PROPOSAMENA.- 
 EUDELek zirkularra bidali du “2020ko ordainsarien gehikuntzei buruzko informazio-
orria 2/2020 Errege Lege-dekretua” izenburupean. Bertan esaten da 2020ko urtarrilaren 
22an argitaratu zela Estatuaren Aldizkari Ofizialean 2020ko urtarrilaren 21eko 2/2020 
Errege Lege-dekretua, sektore publikoaren esparruan, ordainsarien arloko premiazko 
neurriak onesten dituena, eta Errege Lege Dekretu horretan aurreikusten diren igoerak 
onartzeko gomendioa egiten die udalei. 
 
 Aipatu Errege Lege-dekretuak, enplegatu publikoen 2020 urterako ordainsarien 
igoerak arautzen ditu, eta horren harira, soldata igoera finkoa aurreikusten du alde bate-
tik, eta ekonomiaren hazkundeari lotutako igoerari dagokion ehuneko gehigarria. 



 Gauden urte garaian, dagoeneko baieztatu da 2019ko Barne Produktu Gordinak ez 
duela %2tik gorako igoerarik izan eta beraz aurten ekonomiaren hazkundeari lotutako 
igoerarik ez dagoela.  

 Errege Lege Dekretu honek dioena ikusita, EUDELen gomendioa jarraituz, eta oga-
sun batzordearen proposamenaren aurrean, osoko bilkurak, aho batez, erabaki du udala-
ren langileen 2020ko ordainsariak %2an igotzea, 2020ko urtarrilaren 1etik aurrerako era-
ginkortasunarekin. 
 

 
IV.- 2021EKO AURREKONTUA.- 
 Jarraian 2021  urterako aurrekontua aurkezten da osoko bilkurara bere onarpe-
nerako. Aurrekontu honek udalarena berarena eta Lazkao Lantzen, S.A. udal elkartearena 
hartzen ditu bere barne. 
 
 Aurrekontu hauek Ogasun Batzordeak informatuak izan dira. 
 
 Alkateak aurrekontuaren azalpen orokorra egin du eta esan du aurrekontu honek 
gizarte babesa eta ekonomiaren suspertzea dituela helburu eta enplegua baita ere, inber-
tsio publikoari lehentasuna emanez, eta pandemiaren testuingurura egokitutako aurre-
kontua dela. 
 
 Jarraian ogasun batzordearen buru den Eneritz Miranda Muxika zinegotziak aurre-
kontuaren kapitulukako azalpena eta beste hainbat xehetasun ematen ditu, tartean inber-
tsio esanguratsuenen nondik norakoak. Esan du hirigintza eta zerbitzu arlokoak izango 
direla garrantzitsuenak. Esan du baita ere eragileekin lankidetzan jarraitzeko asmoa dago-
ela hainbat proiektu aurrera eramateko. 
 
 Ormazabal zinegotziak (EH Bildu) esan du ezezko botoa emango diotela aurrekon-
tuari. Esan du baita ere beraien ustez udalaren aurrekontuak ez diola erantzuten beharko 
litzakeen bezala bizi dugun egoera honi. Esan du baita ere administrazioak esta-
blezimenduak itxiarazi baldin baditu konpentsazio ekonomiko bat jasotzeko eskubidea 
dutela, eta horrelako neurriak sumatzen dituztela faltan. Esan du baita ere sarreretan, 
obra zergan 330.000 jartzea baikorregia iruditzen zaiela aurten 150.000 jarrita daudenean 
eta horren erdia ere lortuko ez denean. Inbertsioei dagokionean Hiribarren-Ibaben aurten 
jarritakoa eta datorren urterako aurrekontuan aurreikusitakoren artean milioitik gora euro 
jartzen direla eta beraiek ez dutela horren beharrik ikusten, ez herriari ez industrialde ho-
rri ez dakarkiolako onura handirik. Esan du baita ere beraien inbertsio proposamena Jau-
regia erostea dela, eta Jauregia ez luketela urte batean erosiko baina bai urte batzuetako 
plan baten barruan. 
 
 Gaiaz eztabaidatu ondoren eta Ogasun Batzorde informatzailearen proposamena-
ren aurrean, Osoko Bilkurak, aldeko zazpi boto (EAJ) eta aurkako sei botoz (EH Bildu) ho-
nako akordio hauek hartu ditu: 
 
Lehena.- 2021 urterako udal aurrekontua, bere espedientean dagoena, hasierako izaeraz 
onartzea. Aurrekontu honek Udalaren beraren aurrekontua eta Lazkao Lantzen, S.A. udal 
elkartearen aurrekontua hartzen ditu eta beraien sarrera eta gastuen kapitulukako labur-
penak honako hauek dira: 



2021EKO UDALAREN BERAREN AURREKONTUA 

 
SARRERAK: 
 

  

I 
II 
III 
IV 
V 
VI 
 
 
VII 
VIII 
IX 
 
 

KAPITULUA 
KAPITULUA 
KAPITULUA 
KAPITULUA 
KAPITULUA 
KAPITULUA 
 
 
KAPITULUA 
KAPITULUA 
KAPITULUA 
 
 

ZUZENEKO ZERGAK 
ZEHARKAKO ZERGAK 
TASAK ETA BESTELAKO ZERGAK 
TRANSFERENTZIA ARRUNTAK 
ONDARE-SARRERAK 
INBERTSIOEN BESTERENTZEA ETA HIRIGINTZA-
KO JARDUERETATIK ONDORIOZTATUTAKO BESTE 
SARRERA BATZUK 
KAPITAL TRANSFERENTZIAK 
FINANTZA AKTIBOAK 
FINANTZA PASIBOAK 
 

SARRERAK GUZTIRA ......................................... 

1.590.700,00 € 
330.000,00 € 

1.545.965,00 € 
3.950.496,00 € 

13.025,00 € 
0,00 € 

 
 

0,00 € 
1.000,00 € 

604.730,00 € 
 

8.035.916,00 € 

 
GASTUAK: 
 

  

I 
II 
III 
IV 
V 
VI 
VII 
VIII 
IX 
 

KAPITULUA 
KAPITULUA 
KAPITULUA 
KAPITULUA 
KAPITULUA 
KAPITULUA 
KAPITULUA 
KAPITULUA 
KAPITULUA 
 

PERTSONAL GASTUAK 
ONDASUN ARRUNT ETA ZERBITZUETAN GAST. 
FINANTZA GASTUAK 
TRANSFERENTZIA ARRUNTAK 
KREDITU GLOBALA 
INBERTSIO ERREALAK 
KAPITAL TRANSFERENTZIAK 
FINANTZA AKTIBOAK 
FINANTZA PASIBOAK 
 

GASTUAK GUZTIRA ......................................... 

1.530.900,00 € 
4.065.921,00 € 

600,00 € 
732.680,00 € 
100.000,00 € 

1.459.815,00 € 
145.000,00 € 

1.000,00 € 
0,00 € 

 

8.035.916,00 € 

2021EKO LAZKAO LANTZEN, S.A.REN AURREKONTUA 

 
SARRERAK: 
 

  

VI 
 

KAPITULUA 
 

INBERTSIO ERREALEN BESTERENGANAKETA 
 

SARRERAK GUZTIRA ......................................... 

19.500,00 € 
 

19.500,00 € 

 
GASTUAK: 
 

  

II 
VI 
 
 

KAPITULUA 
KAPITULUA 
 

ONDASUN ARRUNT ETA ZERBITZUETAN GAST. 
INBERTSIO ERREALAK 
 

GASTUAK GUZTIRA ......................................... 

16.063,50 € 
3.436,50 € 

 

19.500,00 € 



2021EKO UDALAREN AURREKONTU KONTSOLIDATUA 

 
SARRERAK: 
 

  

I 
II 
III 
IV 
V 
VI 
 
 
VII 
VIII 
IX 
 
 

KAPITULUA 
KAPITULUA 
KAPITULUA 
KAPITULUA 
KAPITULUA 
KAPITULUA 
 
 
KAPITULUA 
KAPITULUA 
KAPITULUA 

ZUZENEKO ZERGAK 
ZEHARKAKO ZERGAK 
TASAK ETA BESTELAKO ZERGAK 
TRANSFERENTZIA ARRUNTAK 
ONDARE-SARRERAK 
INBERTSIO ERREALEN BESTERENGANATZETIK  
ETA HIRIGINTZAKO JARDUERETATIK ONDORIOZ-
TATUTAKO BESTE SARRERA BATZUK 
KAPITAL TRANSFERENTZIAK 
FINANTZA AKTIBOAK 
FINANTZA PASIBOAK 
 

SARRERAK GUZTIRA ......................................... 

1.590.700,00 € 
330.000,00 € 

1.545.965,00 € 
3.950.496,00 € 

13.025,00 € 
19.500,00 €  

 
 

0,00 € 
1.000,00 € 

604.730,00 € 
 

8.055.416,00 € 

 
GASTUAK: 
 

  

I 
II 
III 
IV 
V 
VI 
VII 
VIII 
IX 
 
 

KAPITULUA 
KAPITULUA 
KAPITULUA 
KAPITULUA 
KAPITULUA 
KAPITULUA 
KAPITULUA 
KAPITULUA 
KAPITULUA 
 

PERTSONAL GASTUAK 
ONDASUN ARRUNT ETA ZERBITZUETAN GAST. 
FINANTZA GASTUAK 
TRANSFERENTZIA ARRUNTAK 
KREDITU GLOBALA 
INBERTSIO ERREALAK 
KAPITAL-TRANSFERENTZIAK 
FINANTZA-AKTIBOAK 
FINANTZA-PASIBOAK 
 

GASTUAK GUZTIRA ......................................... 

1.530.900,00 € 
4.081.984,50 € 

600,00 € 
732.680,00 € 
100.000,00 € 

1.463.251,50 € 
145.000,00 € 

1.000,00 € 
0,00 € 

 

8.055.416,00 € 

 
Bigarrena.- Aurrekontu hau jendaurrean erakustea hamabost egun baliodunetako denbo-
raldian, erreklamazio ondorioetarako. 
 
Hirugarrena.- Jendaurreko denboraldian erreklamaziorik aurkeztuko ez balitz, aurrekontu 
hau behin betikotzat onartua joko litzateke espresuki hartutako akordio berri baten beha-
rrik gabe. 
 
V.- 2021EKO PLANTILLA ORGANIKOA ETA LANPOSTUEN ZERRENDA.- 
 Jarraian, eta aurrekontuari lotutako dokumentu gisa, Osoko Bilkurara aurkezten di-
ra bere onarpenerako 2021eko Udal Langileen Plantilla Organikoa eta Lanpostuen Zerren-
da, bere espedientean aurkitzen direnak. 
  
 Alkateak esan du onarpenera jartzen den plantilla eta lanpostuen zerrenda hau 
gaur egun daukagun egiturarena dela eta hemendik aurrera hasiko dela udal lanpostuen 
antolaketa azterketaren ogasun batzordean aztertzen eta ondorioz egin beharreko egoki-
tzapenak egingo direla.  
 



 Ormazabal zinegotziak (EH Bildu) esan du horren falta somatzen zutela baina 
alkateak esandakoarekin argituta gelditu dela. Eta honen aurrean beraiek abstenitu 
egingo direla. 
 
 Osoko Bilkurak, dokumentu hauek aztertu ondoren, aldeko 7 boto (EAJ), aurkako 
boturik gabe eta 6 abstentzioz (EH Bildu), 2021eko plantilla organikoa eta lanpostuen ze-
rrenda, bere espedientean daudenak, onartu egin ditu. 
 
 
VI.- EH BILDUK UDAL FINANTZAKETARAKO FORU FUNTSARI ETA ZORPETZEARI BUUZ 
AURKEZTUTAKO MOZIOA.- 
 Ormazabal zinegotziak (EH Bildu) esan du mozio hau EH Bilduz gain PSEk eta Uni-
das Podemos alderdiek izenpetu dutela baita ere. 
 
 Mozioak honela dio: 
 
“MOZIOA, UDAL FINANTZAKETARAKO  FORU  FUNTSARI  ETA ZORPETZEARI  BURUZKOA 
 
COVID-19 koronabirusak mundu osoan eragindako osasun- eta ekonomia-krisiak pande-
miak bereziki kaltetutako zerbitzuetan gastu handiagoa eragin du, bai eta zerga itunduen 
bidezko diru-bilketa txikiagoa ere. 
 
Udalek beren aurreikuspenak alde batera utzi dituzte eta beste lehentasun eta behar ba-
tzuei aurre egin behar izan diete, hala nola: herritarren osasun-segurtasuna bermatzeko 
neurriak hartu, garbiketa-zerbitzu gehigarriak ezarri, gizarte-politiken esparruan sortutako 
behar berriei erantzun, udal-merkataritza eta -zerbitzuak babestu... 
 
Gainera, udalen zerbitzu asko bertan behera uzteak, alarma egoeraren ondorioz, galera 
ekonomikoak eragin ditu udaletan. 
 
Une honetan, koherenteak izan behar dugu deskribatutako egoera berriarekin, gastu eta 
diru sarrera handienak arintzeko eta euskal ekonomiaren susperraldia eta dinamizazioa 
bultzatzeko. 
 
Ekonomia Itunaren Batzorde Mistoak, irailaren 30ean bilduta, 2020an %3,5eko defizita 
onartu zuen euskal erakundeentzat, eta %3koa 2021erako (%2,2 Eusko Jaurlaritzarentzat 
eta %0,8 aldundientzat). Akordio horretan, lehen aldiz, foru-aldundiei zorpetzeko gaitasun 
propioa aitortzen zaie. 
 
Horrela, Ogasun Ministerioarekin uztailean itxitako akordioari (defizitaren %2,6 hitzartu 
zen), foru aldundientzako berariazko %0,9 gehitu zaio orain, eta %3,5 euskal erakunde 
guztientzat 2020an. 
 
Eusko Jaurlaritzako Ogasun sailburuak adierazi du zorpetze-eragiketen  kargurako finan-
tzaketa handiagoa eta, ondorioz, epe luzeko zorra handitzea zentzuz onar daitekeela, 
Euskal Autonomia Erkidegoaren finantza- eta kaudimen-egoera  kontuan hartuta, eta zor 
publikoaren maila autonomia-erkidego  guztietako txikienen artean dagoela  BPGd-ari da-
gokionez. 
 



Gipuzkoako Foru Aldundiak erabaki zuen udalei % 20 murriztuko zitzaiela azken bi hiruhi-
lekoetan 2020rako  bideratuko zen foru funtsa. Baina 2020ko  urriaren 15ean egindako 
Finantza Kontseiluan adierazi zen bilketa %13,3 jaitsiko zela. 
 
Euskal erakundeen interesen aldeko testuinguru horretan, inoiz baino beharrezkoagoa da 
Gipuzkoako udalak udal-aurrekontuen finantza-jarraitutasuna erraztuko duen akordio ba-
tean integratzea, Gipuzkoako Foru Aldundiak zorpetzeko duen ahalmenaren bidez. Horrek 
balioko luke Udal Finantzaketarako Foru Funtsetik (FOFIM) datozen diru-sarrerak ez mu-
rrizteko ekitaldi honetan eta hurrengoan, COVID-19k sortutako egungo krisiaren bi urte 
gogorrenetan. Udalek Aldundiarekin duten zorpetze-formula horren bidez, udalek itzuli 
egingo lukete 2022an eta 2023an itundutako zergengatik izandako diru-sarreren murriz-
ketari dagokion zatia. Bizkaiko eta Arabako foru erakundeek dagoeneko  iragarri duten 
formula da, eta gure lurraldera zabaltzeko eskatzen dugu. 
 
Horrela, datorren urteko udal aurrekontuen plangintza abiatuko litzateke, ziurtasun- eta 
egonkortasun-bermeekin, eta, zalantzarik gabe, gure hiriko herritarren onerako izango li-
tzateke, egungo egoera ekonomiko eta sanitarioa gehien pairatzen ari diren gizarteko 
sektoreekiko konpromiso publikoak indartuz. 
 
Horregatik, Lazkaoko Udalbatzak honako hau erabaki du: 
 
1. Gipuzkoako Foru Aldundiari eskatzea azaroan egin beharreko Foru Funtsaren ordain-
keta Finantza Kontseiluan 2020ko urriaren 15ean informatutako aurreikuspenekin bat 
etorriz egin dadila. 
 
2. Gipuzkoako Foru Aldundiari eskatzea, zorpetzeko duen gaitasuna kontuan hartuta, 
udalek, hala nahi badute, 2020rako FFFMren hasierako aurreikuspenetan dagokien guztiz-
ko zenbatekora arte eska dezatela. Udalek 2022an eta 2023an konpentsatuko dizkiote 
zenbateko horiek Foru Aldundiari. 
 
3. Gipuzkoako Foru Aldundiari eskatzea, hala nahi duten udalekin batera, !tunaren Ba-
tzorde Mistoaren esparruan itundutako zenbatekoaren %40 gutxienez zorpetzeko ahal-
mena izatea. 
 
4.- Gipuzkoako Foru Aldundiari eta Eudeli erabaki honen berri ematea.” 
 
 Mozio honen aurrean Alkateak esan du 2020ko martxoan egindako aurreikuspene-
an zerga bilketa %20tik 25era erori zitekeela aurreikusi zela. Urriaren 15ean Euskal Fi-
nantzen Kontseiluak egindako aurreikuspena aldiz, 2020rako, %14,5 izango zela aurrei-
kusi zela eta ondorioz Gipuzkoako Finantzen Kontseiluan, non alderdi ezberdinek ordezka-
riak dituzten, aho batez adostu zutela martxoan egindako aurreikuspena berrikustea Eus-
kal Finantzen Kontseiluak egindako aurreikuspenetara egokituz. Eta beraz erregularizatze 
hori azaroko ordainketan egitea eskatzen da eta onartzen da. Beraz mozioan eskatzen 
den puntuetako bat bideratuta dago eta eskatu beharrik ez legoke. Bestalde urriaren 19ko 
bilera horretan azaldu zen EAJk Madriden izandako elkarrizketen ondorioz Gipuzkoako 
Foru Aldundiaren zorpetzea udalekin elkarbanatu ahal izatea lortu zuen, %60 aldundiaren-
tzat eta %40 udalentzat izanik. Esan du baita ere 2021eko otsailean berriro Euskal Finan-
tzen Kontseilua biltzen denean 2020ko likidazioa onartzera, non udalek ere ordezkaritza 
duten, hor hartu beharko direla hartu beharreko erabakiak. Eta hau guztiagatik mozioari 
ezezkoa emango diotela. 



 
 Ormazabal zinegotziak esan du beraiek baiezkoa emango diotela, beraiek aurkeztu 
dutenez eta batez ere baloratzen dutelako Gipuzkoako hiri garrantzitsu batean, Irunen 
hain zuzen ere, EAJrekin Foru Aldundian gobernuan dagoen alderdiak eta EH Bilduk mozio 
honen alde egin dutelako, eta zergen aldetik ezker ikuspegiko proposamen alternatibo bat 
delako. 
 
 Mozioa bozketan jarri da eta osoko bilkurak, aldeko 6 boto (EH Bildu) eta aurkako 
7 botoz (EAJ) mozioari ezezkoa eman dio. 
 
 
VII.- SAHARAREN EGOERA DELA ETA BI UDAL TALDEEK ADOSTUTAKO MOZIO EDO 
ADIERAZPENA.- 
 Adierazpenak honela dio: 
 
2020ko azaroaren 13an, Marokoko Indar Armatuek nahita urratu zuten 1991tik indarrean 
dagoen Marokoko Erresumaren eta Fronte Polisarioaren arteko Su Eten Akordioa.  

Marokoko Erresumak Guerguerateko legez kanpoko pasabidera indar militarrak bidali zitu-
en, duela lau astetik eremu horretan manifestazioak egiten ari ziren saharar herritarrak 
erreprimitzera. 

Marokok 2001ean ireki zuen pasabide hori, Nazioarteko Zuzenbidea urratuz. Nazio Batuen 
Bake Akordioak (1988) eta Marokoren eta Fronte Polisarioaren arteko akordio militarrek 
Marokoko harresi militarrean pasabideak irekitzea debekatzen dute. 

Indar marokoarren erasoaldiak eta Fronte Polisarioak saharar populazio zibilaren defen-
tsan emandako erantzun legitimoak harresian zehar hainbat liskar eragin ditu. Saharako 
Errepublika Arabiar Demokratikoko Presidenteak, adierazpen baten bitartez amaitutzat 
eman du Fronte Polisarioak eta Marokoko Erresumak 1991n sinatutako su-eten konpromi-
soa. 

Gertakari horien aurrean Lazkaoko udalak,  Sahara Euskadi Mugimenduarekin eta Euska-
diko Fronte Polisarioaren Ordezkaritzarekin batera: 

 
● BERRESTEN DUGU zalantzarik gabeko elkartasuna diogula saharar herriaren eta haren 

legezko ordezkari Fronte Polisarioaren borrokari. 

● Marokoko Erresumari EGOZTEN DIOGU 1991n Su-Etena apurtu izana, eta sortu den 
eta Magrebeko eskualde osora zabal daitekeen ezegonkortasunaren erantzunkizuna.  

● MINURSOri eta Nazio Batuei eremuan segurtasuna eta sahararren giza eskubideen 
zaintza berma dezatela ESKATZEN DIEGU; eta, besterik gabe, autodeterminazio-
erreferendumaren bidez, Mendebaldeko Saharako gatazkaren konponbide bidezkoa 
eta behin betikoa susta dezatela,. 

● Gurutze Gorriaren Nazioarteko Batzordeari Mendebaldeko Saharan gertatzen den 
guztiarengatik dituen erantzukizunak bere gain har ditzala ESKATZEN DIOGU; izan 
ere, Lurralde Ez-autonomoa da, Marokok legez kanpo okupatua, NBEren agindupean, 
eta gatazkan dauden bi aldeak Genevako Hitzarmenaren sinatzaileak dira. 

● Espainiako gobernuari Mendebaldeko Sahara “de iure” administratzen duen potentzia 
gisa duen erantzukizuna bere gain har dezala EXIJITZEN DIOGU; eta horren arabera 



joka dezala, autodeterminazio-erreferendumaren antolaketan eta Saharako biztanleria 
zibilaren babesean parte aktiboa izanik  

● Sahara Euskadi Mugimenduak Fronte Polisarioaren Ordezkaritzarekin batera Saharako 
Errepublika Arabiar Demokratikoa babesteko deitzen dituen mobilizazioetan parte 
hartzera GONBIDATZEN ditugu euskal herritarrak. 

 
Osoko Bilkurak aho batez onartu du adierazpen hau.  

 
 
VIII.- BILERAREN AMAIERA.- 
 Eta eztabaidatzeko beste gairik ez dagoenez, Alkateak bilera amaitutzat jo du, ilun-
tzeko zortziak hamar gutxi direnean nik, Idazkariak, guztiaren akta jaso eta ziurtatzen 
dudalarik. 
 


